
Inatsisartut suleriaasianni § 33 naapertorlugu aalajangiiffigisassatut siunnersuut 

imaattoq matumuuna saqqummiuppara: 

 

Piitsuussutsip killinganik kingusinnerpaamik UPA 2016-imut atatillugu aalaja-

ngersaaqqullugit Naalakkersuisut peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq Aaja Chemnitz Larsen, Inuit Ataqatigiit) 

 

 

Tunngavilersuut 

Danmarkisulli Kalaallit Nunaat piitsuussutsip killinganik aalajangersaanikuunngilaq. 

Isertitalli pillugit paasissutissat pillugit Kalaallit Nunaanni Naatsorsueqqissaartarfiup 

kisitsisaataasa ersersippaat ilaqutariit meerartallit akornanni naligiinnginneq 2013-imiit 

alliartortoq. Tamanna ernumanarluinnarsorivara. 

 

Meeqqat namminneq oqaaseqaateqartut, soorlu MIPI-p nalunaarusiaa 2008-meersoq 

naapertorlugu, nalunaarput aningaasatigut piitsuussuseq meeraanermut inuulluutis-

satigut ujariatsinermik peqatigiissusermillu peersitaagajuttarnermik sunniuteqartartoq.  

 

Piitsuussutsip killinganik aalajangersaanerup siunertarissavaa ilaqutariit meerartallit 

immikkut ukkataralugit aningaasatigut naligiinnginnerup piitsuussutsillu akiorneqar-

neranut iliuusissatut pilersaarusiornissamut tunngavissiinissaq. Piitsuussutsip 

killinganik aalajangersaaneq isumaqassaaq ilaqutariit immikkut iliuuseqarfigineqar-

nissamik pisariaqartitsisut iliuuseqarfiginissaat siunnerfilikkuminarnerulissasoq 

aammalu innuttaasut pissakitsut naalakkersuinikkut malunnarnerungaartumik 

ukkatarineqalissasut, tassunga ilagitillugu inassutigineqassaaq ilaqutariit meerartallit 

ima pissakitsigisut qitornamik akornutigiligaannik kinguaariinnilu kingornunneqar-

tartunik qaangiinissamut ajornakusoorutigiligaannik atugassaqartitsisut immikkut 

ukkatarineqassasut. 

 

Piitsuussusermut, ilagitillugu minnerunngitsumik inuussutissanik atuinermut, 

tunngassuteqartut uuttoruminaaqutaanerusunik arlalinnik pissuteqarmat aningaa-

satigut piitsuussuseq naligiinnginnerlu begreb-itut atorneqarput. 

Taamaammat faginut arlalinnut tunngasumik suleqatigiissitanik pilersitsisoqassasoq 

inassutigineqarpoq piitsuussutsimut isiginniffinnik tamanik qimerluuisussanik, 

piitsuussutsimut, tamatumalu kingunerinik, isiginniffiit tamarmik piitsuussutsip 

killinganik aalajangersarneqartumut eqqarsaanneqarnissaat qularnaarneqarnias-

sammat. 

 

Siunnersuutip aningaasatigut allaffissornikkullu pisortanut kinguneqaatissai: 

Siunnersuut atuutilersinneqassappat nutaamik inatsisiliortoqarnissaanik, suleqatigiis-

sitanik pilersitsisinnaanerup saniatigut, pisariaqartitsinermik nassataqarsinnaavoq. 

Missingerneqarpoq AC-itut ukioq kaajallallugu ukiup affaata ukiullu ilivitsup akornanni 

sulisorineqartup nalinganik Namminersorlutik Oqartussanut tamanna 

aningaasartuutaassasoq, tamannalu pisortat aningaasatigut sinaakkutaasa pioreersup 

iluani tulleriiaarinermi salliutinneqarsinnaassasoq nalilerneqarpoq.  

 

Siunnersuutip namminersorlutik inuussutissarsiortunut aningaasatigut 

allaffissornikkullu kinguneqaatissai: 

Soqanngilaq. 

 

Siunnersuutip innuttaasunut aningaasatigut allaffissornikkullu kinguneqaa-

tissai: 

Siunnersuut innuttaasunut aningaasatigut allaffissornikkulluunniit kinguneqartussaan-

ngilaq. Siunnersuut inuiaqatigiinnut pitsaasumik sunniuteqartussaavoq inuiaqatigiit 

akornanni atugarliuuteqarnerpaat akornanni piitsuussutsip akiorneqarnissaanut 

iliuusissatut pilersaarusiornermut piitsuussutsip killinga tunngaviliisussaassammat. 

 

   

 


